
Siunnersuummut nassuiaatit 
 

Nassuiaatit nalinginnaasut 

1. Aallaqqaasiut 
1.1. Siunnersuummut pingaarnertut tunuliaqutaasut
Siunnersuut Naalakkersuisut 2024-2030-mut Ilinniartitaanermut periusissiaannut atatillugu isigineqassaaq, tassani pingaarnertut anguniagaavoq meeqqat inuusuttullu amerlanerit angajoqqaami ilinniagaannit qaffasinnermik ilinniagaqarnissaannik qulakkeerinninniarneq. Naalakkersuisut isumaqarput, tamanna piffissap ingerlanerani inuiaqatigiinni ilinniagaqarsimasut amerlassusaannut kivitseqataassasoq. 

Majoriap suliffeqarnikkut suliniutai aamma siunnersuinermi piginnaanngorsaqqinnermullu suliniutit siusinnerusukkut nalilersorneqarnikuusut periusissiami innersuunneqarput. 
Tassunga ilanngullugu aamma oqaatigineqarpoq taassuma saniatigut 2019-imi ilinniartitaanermi suliffeqarnermilu siunnersuinerit pillugit suliniutit ataatsimut nalilersorneqarsimasut. Nalilersuineq taanna "Kalaallit Nunaanni Ilinniartitaanermut ingerlataqarfik; Ilinniartitaanermut inuussutissarsiutinillu siunnersuisarneq pillugu maannakkut suliniutinik nalilersuinermik misissuineq"-mi (siunnersuisarnermik suliniutinik nalilersuineq pillugu nalunaarusiaq) allaaserineqarpoq. Nalilersuinermik nalunaarusiaq pineqartoq Ilinniartitaanermut inuussutissarsiutinillu siunnersuisarneq pillugu Inatsisartut inatsisaata atuuttup 2013-imi akuerineqarnerata kingorna Kalaallit Nunaanni siunnersuisarnermik suliniutit ineriartornerinut tunngasuuvoq.

Periusissiami oqaatigineqarpoq, nalilersuinermik nalunaarusiami inassuteqaatigineqartut malinniarsarineqartaraluartut siunnersuilluni suliniutit siunnerfilersornissaat pitsanngorsarneqarnissaallu eqqarsaatigalugit suli ilungersunartoqartoq. 

Aamma periusissiami allaqqavoq siunnersuisarnerit assigiissarneqartariaqartut, pingaartumillu meeqqat atuarfianni atuartut angajulliit eqqarsaatigalugit tigusisussat aaqqissuussaasumik peqataatinneqartariaqartut. Tigusisussat matumani pineqartut tassaapput ilinniartoqarfiit, atuartut ilinniarfigilersinnaasaattut naatsorsuutigineqartut. Periusissiami aamma oqaatigineqarpoq, inuusuttunut 18-it inorlugit ukiulinnut tunngatillugu siunnersuisussaatitaaneq meeqqat atuarfianniimmat, taakku inuusuttut 18-iliinissaata tungaannut malinnaavigisussaavaat. Aamma ilinniartitaanermut periusissiami allaqqavoq siunnersuinermik suliaqarneq Majoriamit nuunneqassasoq inuussutissarsiutigalugulu ilinniarfinnut meeqqallu atuarfiinut nuunneqarluni, taamaaliornermi inuusuttunut 18-it sinnerlugit ukiulinnut ujartuilluni siunnersuisarneq Majoriamiiginnassalluni. 

Ilinniartitaanermut, Kultureqarnermut, Timersornermut Ilageeqqarnermullu Naalakkersuisoqarfiup ujartuilluni siunnersuisarneq ikaarsaariarnermullu siunnersuisarneq pillugu nalunaarutissatut siunnersuummik suliaqarnermini oqaatigaa maanna inatsit atuuttoq malillugu Majoriaq inuusuttunut 18-it inorlugit ukiulinnut tunngatillugu suliassat arlallit suliarisussaatitaammagit. Suliassat pineqartut tassaapput ujartuilluni siunnersuisarnissaq aamma ikaarsaariarnermi siunnersuummut tunngatillugu suleqatigiinnissaq, tak. Ilinniartitaanermut inuussutissarsiutinillu siunnersuisarneq pillugu Inatsisartut inatsisaanni §§ 19-23.  

[bookmark: _Hlk189396013]Naalakkersuisut tamanna tunngavigalugu oqaatigisinnaavaat, anguniakkat ilinniartitaanermut periusissiami pineqartut naammassineqassappata siunnersuisarnermik inatsit allanngortinneqartariaqartoq. Tamatuma malitsigisaanik ujartuilluni siunnersuisarneq ikaarsaariarnermullu siunnersuisarneq pillugu suleqatigiinneq pillugit nalunaarutissatut siunnersuut inatsimmik allannguummut taamatut ittumut naapertuuttunngortinneqassaaq. Tamatuma kingorna inuusuttunut 18-it inorlugit ukiulinnut ujartuilluni siunnersuineq meeqqat atuarfiannit isumagineqartalissaaq, Majoriallu inuusuttut 18-ileereersimasut kisiisa ujartuilluni siunnersortassallugit. 

Nalunaarummik eqqaaneqartumik suliaqarneq nalilersuinermi nalunaarusiami inerniliinerit tunuliaqutaralugit aallartinneqarpoq, tassa inatsimmi atuuttumi inuusuttunik sullissiniarnermi pisortat ujartuillutik siunnersuisinnaanerannut malittarisassat ujartorneqarmata. Nalilersuinermi nalunaarusiami allanneqarpoq ornigulluni siunnersuisarneq pillugu siunnersuisarnermi inatsimmi aalajangersakkat sukumiisumik allaaserineqarsimanngisaannarsimammata, taamaattumillu qanoq qanorlu akulikitsigisumik taamaaliortarnissaq pillugu Majoriaq kommunillu ataasiakkaat nammineq aalajangiissallutik.

Ilinniartitaanermut periusissiami anguniakkat pillugit allassimasutut ujartuilluni siunnersuisarneq pillugu erseqqinnerusunik aalajangersaasinnaasumik nalunaarusiortoqarneratigut inassuteqaatit naammassineqarnissaat suli pilersaarutaavoq.

2. Siunnersuummi immikkoortut pingaarnerit 

a) Inatsisit atuuttut
Ilinniartitaanermut inuussutissarsiutinillu siunnersuisarneq pillugu Inatsisartut inatsisaat nr. 4, 29. november 2013-imeersoq, kingornatigut Inatsisartut inatsisaannit nr. 18, 1. december 2021-imeersumit allanngortinneqartoq (siunnersuisarneq pillugu inatsit) atuuppoq. 

Kommunimut attuumassuteqartoq: Ilinniartitaanernut Inuussutissarsiutinullu siunnersuisarneq pillugu Inatsisartut inatsisaannik allannguineq pillugu Inatsisartut inatsisissaat nr. 12, 27. november 2018-imeersoq aamma atuuppoq. 2018-mi inatsimmik allannguinermi tarnikkut isumaginninnikkullu siunnersuisarnermi, tassunga ilanngullugu katsorsaanermi atortussat inatsisitigut tunngavilerneqarput. Tamanna pivoq, suliassap taassuma § 18, imm. 1-imi siunnersuisarnermi suliassanut ilanngunneqarneratigut, aamma suliassamik tassannga Naalakkersuisut isumaginninnissamik pisussaaffeqarnerat pillugu § 3-mut ilanngussinikkut. 

2021-mi inatsimmik allannguinermi siunertarineqarpoq, nalilersuinermut nalunaarusiami inassuteqaatit ilaasa ilanngunneqarnissaat, ilaatigut Naalakkersuisut nuna tamakkerlugu siunnersuisarnermut periusissiaanik suliaqarnissaanik pisussaaffilernerisigut. Aamma inatsimmik allannguinikkut ilinniarfiit siunnersuisarnerat pitsaanerulersinneqarpoq, inunnut siunnersuisunut siunertamut, pitsaassusaanut ilinniakkatigullu kiisalu pisinnaasatigut piumasaqaatit eqqarsaatigalugit, taamaaliornikkut Majoriap siunnersuisarneranut ilinniakkatigut piginnaasanullu piumasaqaataanut naapertuutilerlutik, tak. siunnersuisarneq pillugu inatsimmi § 12. Tassunga aamma atatillugu ilinniarfiit kommunalbestyrelsip inunnut ataasiakkaanut tunngasunik Naalakkersuisunut nalunaarsuillutillu nalunaaruteqartussaatitaapput kiisalu innuttaasut ilinniagaqassusaat suliffeqarnerallu ilanngullugit nuna tamakkerlugu paasissutissanik tunngavissanik pilersitsiniarneq siunertaralugu. 

Kalaallit Nunaanni siunnersuisarneq pillugu siunnersuisoqatigiit suliassaat suleriaasiallu pillugu Namminersorlutik Oqartussat nalunaarutaat nr. 3 9. marts 2015-imeersup saniatigut siunnersuisarnermik inatsimmik tunngaveqartumik allaffissornikkut malittarisassat atulersinneqarsimanngillat. 

Inatsisartut inatsisaanni atuuttumi § 1, imm. 2-mi aamma allaqqavoq siunnersuineq inuusuttunut immikkut sammitinneqassasoq, aalajangersagarli inuusuttut pineqartillugit ukiuisa erseqqissarneqarsimaneranik imaqarani. 

Aamma Inatsisartut inatsisaanni atuuttumi allaqqavoq siunnersuinermi akisussaasuuneq qitiusumit najukkamilu akisussaaffigineqarluni aaqqissuussaasoq, taamaalillutik Naalakkersuisut kommunalbestyrelsillu taakkuninnga suliaqartussaallutik.  

Naalakkersuisut pingaarnertut akisussaaffianut naleqqiullugu siunnersuisarnermik inatsimmi § 6-imit takuneqarsinnaavoq suliassanik taakkuninnga imaluunniit taakku ilaannik isumaginnittussamik nuna tamakkerlugu siunnersuisarfimmik Naalakkersuisut pilersitsisinnaasut, siunnersuisarnermik inatsit naapertorlugu Naalakkersuisunit naammassineqartussat.

Tassani pineqarpoq "taamaaliorsinnaanermik aalajangersagaq", taamaattumik taamatut siunnersuisarfimmi pilersitsinissamut Naalakkersuisut pisussaanatik. Siunnersuinermik inatsimmut nassuiaatini aamma takuneqarsinnaavoq Naalakkersuisut siunnersuisarfimmik pilersitsissappata, siunnersuisarfik qitiusumik allaffissuup ataaniissasoq.

Siunnersuisarnermik inatsimmi § 3-mit takuneqarsinnaavoq Naalakkersuisut siunnersuinermi suliassarigaat siunnersuisarneq nalilersortassallugu ineriartortissallugulu, ataqatigiissassallugu, siunnersuisarneq pillugu paasissutissiisassallutik, tassunga ilanngullugu internetikkut siunnersuinermi nittartakkamik pilersitsineq ingerlatsinerlu. Taakku saniatigut siunnersuisarnermi atortut suliarissallugit siaruartissallugillu, siunnersuisartut ilinniartittassallugit ilinniarteqqittassallugillu, sumiiffinni siunnersuisarfinnut tunngatillugu siunnersuisarneq, misilittakkanik ilisimasanillu paarlaasseqatigiittarneq, aammalu attaveqarfigeqatigiittarnermik pilersitsineq tapersersortassallugu Naalakkersuisut suliaqartussaapput, tassunga ilanngullugu nuna tamakkerlugu oqalliffimmik pilersitsinissaq. Taakku saniatigut tarnikkut isumaginninnikkullu siunnersuisarnermik Naalakkersuisut isumaginnissapput.

Tamatuma saniatigut kommunini siunnersuisarfiit ilitsersuussinerannut Naalakkersuisut siunnersuisinnaallutillu ikorfartuisinnaapput.

Kommunalbestyrelsit najukkami akisussaaffii eqqarsaatigalugit, Inatsisartut inatsisaata § 11, imm. 1-iani allassimavoq, kommunip siunnersuisarfianik pilersitsinissaq ingerlatsinissarlu kommunalbestyrelsimit isumagineqassasut. Tassani siunertarineqarluni kommunini siunnersuisarnerup ataqatigiissinnissaa, annertusarnissaa sammiveqartinneqarnissaalu. Aamma aalajangersakkami imm. 2-mit takuneqarsinnaavoq kommunip siunnersuisarfiata kommunini suliffissarsiuussisarfinnik suleqateqarnissaa kommunalbestyrelsip qulakkiissagaa, tak.suliffissarsiuussisarneq pillugu inatsisartut peqqussutaat.

Kommunit suliassaat eqqarsaatigalugit Inatsisartut inatsisaata § 9-ani allassimavoq, kommunimi innuttaasut inatsit malillugu siunnersorneqarnissaat kommunalbestyrelsip akisussaaffigigaa. Matumanili ilinniagaqarniarlutik qinnuteqartunut ilinniakkamik naammassinninnissamut ikaarsaariarnermilu siunnersuisarnissaq atuutinngilaq, ilinniagassamut pineqartumut malittarisassat malillugit ilinniarfigineqarniartup siunnersuinissaq tassani akisussaaffigimmagu. 

Ikaarsaariarnermi siunnersuinermut tunngatillugu pineqarpoq, ilinniakkamiit ilinniakkamut allamut imaluunniit ilinniarnermiit suliffeqarnermut ikaarsaariarnermi siunnersuineq, tak. siunnersuisarnermik inatsimmi § 2, nr. 4. Akerlianilli naammassinninnissamut siunnersuineq ilinniarnermut aalajangersimasumut atasunik innersuussinernut, siunnersuinermut il.il. killeqarluni, tak. § 2, nr. 3. Siunnersuinerup taamatut ittup siunertarilluinnarpaa ilinniarnerup ingerlanneqartup naammassineqarnissaanut pitsaanerpaamik atugassanut siunnersuussinerup qulakkeerneqarnissaa. Atuakkatigut inooqatigiinnermullu tunngasuni, matumanilu inuulluarnermut tunngasuni, siunnersuinermut atatillugit suliarineqartussaatitaapput. 

Aammattaaq kommunalbestyrelsit ilinniartoqarfiillu ilinniartoqarfiit siunnersuisarnerat pillugu paasissutissanik pissarsiniartarnissamut Naalakkersuisunit peqquneqarsinnaapput. Matumani aamma pineqarput ilinniarfiit Namminersorlutik Oqartussat avataanniittut imminnut pigisut. 

Inatsisartut inatsisaanni §§ 19-23-tigut aalajangersagaavoq Majoriaq inuusuttunik 18-it inorlugit ukiulinnik siunnersuinissamut sunik suliassaqarnersoq. Assersuutigalugu § 19, imm. 2-mi allaqqavoq kommunit atuarfeqarfiisa kommunillu siunnersuisarfiata akornanni inuusuttunik 18-it tikillugit ukiulinnik siunnersuinerup ataavartumik suleqatigiiffiunissaa pillugu Kommunalbestyrelsip qularnaassavaa. 

Tamatuma saniatigut ilinniartoqarfiit ikaarsaariarnermi siunnersuinissap piareersarneqarneranut suliarineqarneranullu Majoriaq ikiuuttassaaq. Ilinniartoqarfiilli siunnersuinerup naammassineqarnissaata qulakkeerneqarnissaanut akisussaasuupput. 

Peqatigisaanik § 20, imm. 2-mit takuneqarsinnaavoq inuusuttunut meeqqat atuarfiannit assigisaanniilluunniit atuartitaanermik naammassillutik atuarunnaarsimasunut imaluunniit ilinniarnermik inuussutissarsiummilluunniit aallartitsisimanngitsunut imaluunniit ilinniagaqarnermik unitsitsisimasunut ujartuilluni siunnersuinissaq kommunip suliassarigaa.

Inatsisartut inatsisaat atuuttoq ornigulluni siunnersorneqartussat ukiuinik killiliiffiusunik imaqanngilaq. Inatsisartut inatsisaatigut pingaarnertut siunertarineqarpoq, inuusuttut 16-18-it akornanni ukiullit "inuusuttut sullinniarneqartut"-nik taaneqartut immikkut suliniuteqarfigineqarnerannut atugassarititaasut qulakkeerneqarnissaat. 

Inatsisartut inatsisaata § 25-ani aamma allassimavoq, Inatsisartut inatsisaat naapertorlugu  siunnersuinermi suliassat isumagineqarnissaat pillugu Naalakkersuisut kommunalbestyrelsinik angusassat pillugit isumaqatigiissusiussasut. Isumaqatigiissummut ilaatinneqassapput kommunit siunnersuineranni anguniakkat, taakkununnga tunngavissat allaaserineqarneri siunnersuinerlu pillugu naammassisassatut anguniakkanik aalajangersimasunik imaqassalluni. Kommuni naammassisassatut anguniakkanik naammassinnissimanngippat, kommuninut ataatsimut tapiissutit ikilisinnerisigut Naalakkersuisut pineqaatissiissuteqarsinnaapput.

Kommunalbestyrelsit, tassunga ilanngullugu Majoriap suliassaat imatut eqikkarneqarsinnaapput:
- kommunimi innuttaasunut tamanut inatsit malillugu siunnersuussineq - inuusuttunut immikkut atugarliortunut ilinniarnissamut iliuuseqarnissamut pilersaarutit qulakkeerneqarneri
-inuusuttunut siunnerfigineqartunut naleqqiullugu ornigulluni siunnersuineq
- paasissutissanik naleqquttunik nalunaarsuineq nalunaaruteqartarnerlu
- kommunimi siunnersuisarfinnik pilersitsineq ingerlatsinerlu, kommunimi suliffissarsiuussisarfimmik kommunimilu atuarfimmik suleqateqartoq
- meeqqat atuarfiannit iliuuseqarnissamut pilersaarutit atuartup ilinniaqqinneranut malinnaatinneqarnissaasa qulakkeerneri
- najukkami siunnersuinerup illuni tulluartuni siunnersuisunit piukkunnaateqartunit ingerlanneqarnerata qulakkeerneqarnera  

Suliassat siuliani taaneqartut Namminersorlutik Oqartussat pingaarnertut suliassaannut ataqatigiissinneqassapput, tak. siunnersuisarnermik inatsimmi § 3 aamma ilinniarfiit Namminersorlutik Oqartussat ataaniittut, kommunimi siunnersuisarfiup tunniunneqarnerani naammassinninnissamut siunnersuinissamut ikaarsaariarnermilu siunnersuinissamut akisussaammata.

Inatsisartut inatsisaata § 2, nr. 7-iani allassimavoq, ujartuilluni siunnersuineq tassaasoq kaammattorneqarani innuttaasunut ataasiakkaanut saaffiginnilluni ujartuilluni ingerlatsinikkut siunnersuisarneq. Aamma aalajangersakkamut nassuiaatini ersarissarneqarpoq ujartuilluni siunnersuineq tassaavoq siumoortumik siunnersuineq, imatullu paasineqassalluni siunnersuineq ingerlanniarneqassasoq siunnersuinermi siunnersorneqartut anguniakkalluunniit sumiiffigisaanni. Tamanna pisinnaavoq ilinniarfinni, suliffinni, angerlarsimaffinni imaluunniit kikkut tamarmik ornittagaanni, tassunga ilanngullugit aqqusinermi nunaqarfinnilu.  Tamatuma saniatigut ujartuilluni siunnersuussineq pillugu malittarisassanik allanik aalajangersaasoqarsimanngilaq, assersuutigalugu nalunaarutikkut.

Siunnersuisarnermik inatsimmi malittarisassat saniatigut Piareersarfinni qitiusumik ingerlatsiviit suliaminnik ingerlatsinerat il.il. naliliisarneq pillugu Namminersornerullutik Oqartussat nalunaarutaanni nr. 17, 16. oktober 2007-imeersumi § 1-imit takuneqarsinnaavoq kommunimi suliffeqarnermi ilinniarsimassutsikkullu suliniutit nukittorsarsinnaajumallugit ilinniagaqarnissamut suliffeqalernissamullu periarfissat pillugit suliassanik isumaginninnissaq siunertaralugu kommuni Piareersarfimmik pilersitsisinnaasoq. Takuneqarsinnaasutut "taamaaliorsinnaanermik aalajangersagaq" pineqarpoq, taamaattumik assersuutigalugu siunnersuisarfimmik pilersitsinissamut nalunaarut namminermi kommunalbestyrelsimut pisussaaffiliinani. Soorlu aamma taaguutaanit takuneqarsinnaasoq, taamanikkut Piareersarfiit (maannakkut Majoriat) sulianik isumaginninnerannik nalilersuineq aamma paasissutissallu nalilersuinermi atorneqartussat pissarsiarinissaat nalunaarummi pineqarput. Najoqqutassiaq Majoriap suliassanik isumaginninneranut atatillugu ullumikkut suli atorneqartarpoq.

Tamatuma saniatigut Suliffissanut, siunnersuisarnernut pikkorissaqqinnernullu qitiusumik ingerlatsiviit pillugit Inatsisartut inatsisaanni § 1 eqqaaneqarsinnaavoq, tassani allassimavoq kommunit tamarmik kommunimi illoqarfinni tamani suliffimmik ataatsimik, siunnersuisarnernut pikkorissaqqinnernullu qitiusumik ingerlatsivimmik pilersitsissasut. Qitiusumik ingerlatsiviit ilaatigut suliassaraat ilinniarniarlutik qinnuteqartunik siunnersuillunilu aqutsinissaq, meeqqat atuarfiat suleqatigalugu atuartut anginerit siunnersorneqarnissaat aamma suliffissaqarnikkut il. il. siunnersuisarnissaq. Aamma Inatsisartut inatsisaata § 5, imm. 1-iani allassivoq, angusassatut Naalakkersuisunut isumaqatigiissut tunngavigalugu qitiusumik ingerlatsiviit ingerlanneqassasut. Tassunga tunngatillugu oqaatigineqassaaq suliffissanut, siunnersuisarnernut pikkorissaqqinnernullu qitiusumik ingerlatsiviit pillugit Inatsisartut inatsisaanni siullermik pineqarmata piareersarfiit suliassanik aalajangersimasunik suliakkerneqartut, taakkunanilu siunnersuineq suliassat arlaannut ilaalluni. Inatsisartut inatsisaat eqqaaneqartoq aamma nakkutilliinissamut pisussaaffiup ilaatut kisitsisitigut paasissutissanik pissarsinissaq pillugu aalajangersakkamik aamma imaqarpoq. Siunnersuisarneq pillugu Inatsisartut inatsisaat akerlianik pineqarpoq nalinginnaasumik siunnersuussineq, tassunga ilanngullugu Namminersorlutik Oqartussat ilinniarfeqarfiinut aamma Majoriamut meeqqallu atuarfiinut tunngatillugu kommunit siunnersuussinissamut suliassaannut naleqqiullugu. Aammattaaq suliffissanut, siunnersuisarnernut pikkorissaqqinnernullu qitiusumik ingerlatsiviit pillugit Inatsisartut inatsisaat suliffeqarfinnut tunngassuteqartunut atalluinnarpoq, akerlianilli siunnersuisarnermik inatsit annerusumik ilinniartitaanermik aaqqissuussamik tunngaveqarluni.

Aamma ilinniarfiit assigiinngitsut ilinniartuminnut siunnersuisarnerat pillugu Inatsisartut inatsisaanni malittarisassaqarpoq. Assersuutigalugu Inuussutissarsiutinik ilinniartitsinerit aamma inuussutissarsiutinik ilinniartitsinerup iluani pikkorissaanerit pillugit Inatsisartut inatsisaanni § 23, imm. 2-mi allassimavoq, ilinniartut ilinniakkamik inuutissarsiummillu toqqaanissaq pillugu siunnersorneqarnissamik neqeroorfigineqassasut. Aalajangersakkami pineqarput ilinniartut atuarfimmi pineqartumi ilinniartut siunnersorneqartarnerat, taamaalillunilu ilinniarnermut inuussutissarsiornermullu siunnersuinermut tunngaviusoq pineqarani. Aalajangersakkap oqaasertai malillugit aamma inuussutissarsiutigalugu ilinniarfinni ilinniartunut atuarfiup avataani misiliillutik sulisut ilaatinneqarput. Tamanna atuuppoq Majoriaq pisuni arlalissuarni ilinniartunut illoqarfinni nunaqarfinnilu misiliillutik sulisunut inuussutissarsiutigalugu atuarfeqanngitsuniittunut siunnersuisarneq eqqarsaatigalugu. 

Tassunga uiggiullugu aamma inuussutissarsiutigalugu ilinniarfiit misiliilluni sulisunut ataqatigiissaarisuunerat pillugu inatsimmi § 33 innersuussutigineqarsinnaavoq, tassanilu siunertarineqarluni misiliilluni suliffimmi tunngasut suliassat arlallit isumaginissaat, matumanilu ujartuilluni suliffissarsiornermut immikkut suliaqarneq inuussutissarsiorlutik ilinniartut sapinngisamik amerlanerpaat misiliillutik sulilernissaat siunertaralugu, tak. aalajangersakkami imm. 1. Aamma suliarineqartarpoq misiliilluni sulinermi pitsaassutsimik inerisaanermik ataqatigiissaarinernut ilaatigut tunngasut kiisalu misiliilluni sulinermi suleqatit aamma inuussutissarsiutigalugu ilinniarfinni ilinniartussanik attaveqarneq. 

Tamatuma saniatigut aamma Ilinniarnertuunngorniartarneq pillugu Inatsisartut inatsisaanni § 39, imm. 1-imi oqaaseqatigiit siulliit innersuussutigineqarput. Aalajangersakkami allaqqavoq ilinniarnertuunngorniarfiup ilinniartut ataasiakkaarlugit ikorfartuinissamik, siunnersuinermik aamma ilinniakkatigut sammivimmik toqqaaniarneranni, ilinniartitsisutit toqqagassat toqqarniarneranni, ilinniakkap naammassinissaa pillugu aamma ilinniakkamik inuutissarsiummillu toqqaaniarneranni siunnersorneqarnissaannik neqeroorfigissagai. 

b) Siunnersuut 

Siunnersuut aallarniummi allanneqartutut siunertaa tassaavoq siunnersuisarneq pillugu Inatsisartut inatsisaanni atuuttumi Ilinniartitaaneq pillugu periusissiami anguniakkat ilaat piviusunngortinnissaannut periarfissiinissaq.  

Tamanna siullertut pissaaq siunnersuummi nr. 1-iata ilaneratigut, tamanna § 1, imm. 2-mi sullinneqarniartut ukiuisa erseqqissarneratigut pissaaq.  

[bookmark: _Hlk189396974]Naalakkersuisut aamma siunnersuutigaat Inatsisartut inatsisaanni § 19 atuuttoq allanngortinneqassasoq, tassa kommunimi siunnersuisarfiit aalajangersakkamut ilaajunnaartillugit. Aalajangersagaq erseqqinnerulersinneqarpoq, tassa inuusuttunik 18-it inorlugit ukiulinnik siunnersuinissamut akisussaaffik meeqqat atuarfianniittoq erseqqinnerulersillugu. 

Aamma siunnersuinermut atatillugu sumiiffinni siunnersuisarfiit kommunini atuarfeqarfiit, meeqqat atuarfii namminersortut, efterskolit højskolillu aamma ilinnarfiit ikaarsaariarneq pillugu siunnersuinerisa piareersarneranni ingerlatsinerannilu ikiuuttariaarutissapput. § 19, imm. 2 naapertorlugu, suliassaq taanna ilinniartoqarfiit isumagisalissavaat.

Aamma kommunit siunnersuisarfiisa atuartunut soraarummeertunut meeqqat atuarfianni iliuusissatut pilersaarusiat allallu siunnersuinermut atorneqartussat assilineri pisarunnaassavaat, matumanilu atuartut ataasiakkaat soraarummeernermi allagartaat karakteerinullu paasissutissat. 



[bookmark: _Hlk189398327]Taassuma saniatigut siunnersuutigineqarpoq § 20, imm. 2 allanngortinneqassasoq, ujartuilluni siunnersuinermut tunngasumi Ilinniartitaaneq pillugu periusissiami oqaatigineqartut naapertorlugit suliassat agguataarnissaannut aalajangiinissaq naapertorlugu. Taamaalilluni inuusuttunut 18-it inorlugit ukiulinnut ujartuilluni siunnersuisarneq meeqqat atuarfiisa akisussaaffigilissavaat. Najukkami siunnersuisarfiit aamma inuusuttunut 18-ileereersimasunut siunnersuummi nr. 4 malillugu ujartuilluni suli siunnersuisassapput.

Ujartuilluni siunnersuinermi pineqarpoq, inuusuttut sullinniakkalluunniit najugaqarfianni siunnersuisarnissaq. Tamanna pisinnaavoq ilinniarfinni, suliffinni, angerlarsimaffinni imaluunniit kikkut tamarmik ornittagaanni, tassunga ilanngullugit aqqusinermi. Ujartuilluni siunnersuinermi aamma avinngarussimasut killilimmik ilinniarfissanik suliffissanillu neqerooruteqarsinnaasut ukkatarineqarsinnaapput. Tamassumunnga pissutaavoq anguniakkat pineqarmata siunnersuisup ilinniarfinni suliffeqarfinniluunniit naapissinnaanngisai.

Meeqqat atuarfiata inuusuttunik 18-it inorlugit ukiulinnik ujartuilluni siunnersuisarnermik tigusinerata kinguneranik, ilinniagaqarnissamut iliuusissatut pilersaarusiortarneq ullumikkut kommunit siunnersuisarfiannit isumagineqartartoq meeqqat atuarfiannit pisussaaffigineqalerpoq.

Taassuma saniatigut siunnersuutigineqarpoq Inatsisartut inatsisaanni § 22, imm. 2 allanngortinneqassasoq, taamaalilluni meeqqat atuarfii kommunilli siunnersuisarfii pinnatik inuusuttut 18-it inorlugit ukiullit taakkulu angajoqqaatut oqartussaasui ukiumut minnerpaamik ataasiarlugit ilinniarnissamut iliuusissatut pilersaarut pillugu oqaloqatigineqartarnissaannik isumaginnittussanngorlutik, kiisalu anguniakkanik nutaanik aalajangersaanissamut tunngasut ilanngullugit eqqarsaatigalugit. 

§ 23 pillugu allannguinermut aamma tamanna atuuppoq. Tassani pineqarluni kommunini innuttaasut inuusuttunut 18-it inorlugit ukioqartunut meeqqat atuarfianni naammassisimasunut aammalu ilinniagaqarnermik inuussutissarsiuteqarnermilluunniit aallartissimanngitsunut, imaluunniit ilinniarnermik taamaatitsisimasunut angajoqqaatut oqartussaassuseqartut ilinniagassatut inuussutissarsiutitullu toqqagassat inuusuttunut neqeroorutigineqartut pillugit nalinginnaasumik ilisimatinneqarnissaasa qulakkeerneqarnissaa.  Pisussaaffik taanna meeqqat atuarfiannit siunissami isumagineqartalissaaq. 

Naak Inatsisartut inatsisaat 2013-miilli allanngortinneqartaraluartoq nutaamik inatsisiliornissamut pissutissaqartitsilinngitsutut nalilerneqarpoq.  Tassunga aamma ilanngunneqassaaq siunnersuutip akuersissutigineqarnerani inatsisitigut nalunaarummik ataatsimoortillugit allanneqartussaassammata. 

3. Pisortanut aningaasaqarnikkut allaffissornikkullu kingunerisassat 

Siunnersuummi aalajangersakkat arlallit annertuutigut siunnersuinermi suliniummut atortutigut tunngavinnik erseqqissaasuupput, tassunga ilanngullugu ullumikkut ingerlanneqareersunik siunnersuinermut sinaakkusiussanut malittarisassat. Tassa imaappoq kommunip immikkoortortaqarfiisa allat suliassaqarfiat kommunip immikkoortortaqarfiata allap tigussavaa. Kommunit siunnersuisarfii meeqqallu atuarfii kommunalbestyrelsip oqartussaaffiisa ataanniipput. Taamaalilluni tassani pineqarput aningaasaliissutitut tunngavigineqartutut atuuttut aallaavigalugit aaqqissuussatigut tulluarsaasoqarneratigut imarisaasa piviusunngortinneqarsinnaasut nalilerneqarlutik. Tassannga inerniliunneqarsinnaavoq siunnersuut kommunalbestyrelsit ass. nutaanik suliakkersornissaannik takutitsinerunngimmat, tassa siunnersuinermik suliassat pioreersut qanoq aaqqissuunnissaannik malittarisassiornerinnaammat. Suliassat oqartussaasumit pineqartumit isumagineqartalissapput, taamaallaat ilinniartoqarfinnut, assersuutigalugu ilinniarnertuunngorniarfinnut qitiusumillu ilinniarfinnut tunngatillugit ikaarsaariarnermi siunnersuisarneq kommunit akuliuttarunnaarfigisassaat pinnagu.

Ikaarsaariarnermi siunnersuinermut tunngasumi ikiuuttarnermik allannguinermut tunngatillugu aallaqqaasiutitut oqaatigineqassaaq ikaarsaariarnermi siunnersuisarnerpiaq meeqqat atuarfianni ilinniarfinnilu immikkut inissisimammat. Ikaarsaariarnermi siunnersuisarnermut ikiuuttarneq inatsimmi atuuttumi § 19 imm. 2-mi oqaasertat malillugit ullumikkut Majoriamit isumagineqartarpoq, siunnersuulli malillugu ilinniarfinnut nuunneqassaaq, taakkulu ikaarsaariarnermi siunnersuinermik suliaqareerput kiisalu naammassinninnissamut siunnersuinermik aamma suliaqarlutik. Aamma tassunga ilanngullugu ikaarsaariarnermi sulianik arlalinnik ilinniarfiit peqatigalugit suliarineqartarput. Ilinniarfiup ikaarsaariarnermi siunnersuinermut ikiuuttarneranut tunngatillugu ilinniarfinnut aningaasatigut annerusumik kinguneqarnissaa taamaammat naatsorsuutigineqanngilaq.  

4. Inuussutissarsiortunut aningaasaqarnikkut allaffissornikkullu kingunerisassat
 
Inuussutissarsiortunut aningaasatigut allaffissornikkullu kinguneqarnissaa naatsorsuutigineqanngilaq.

5. Avatangiisinut, pinngortitamut inuillu peqqissusaannut kingunerisassat

Siunnersuut avatangiisinut pinngortitamullu sunniuteqassanngilaq. Naatsorsuutigineqarporli pitsaanerusumik siunnersuisoqartarnera innuttaasut peqqissusaannut pitsaasumik sunniuteqassasoq.

6. Innuttaasunut kingunerisassat

Siunnersuut inuusuttunut 18-it inorlugit ukiulinnut tunngatillugu siunnersuisarnermik nukittorsaataassasoq kiisalu ilinniartunut ikaarsaariarnermi siunnersuisarnermik iluaqutaassasoq naatsorsuutigineqarpoq.  

7. Kingunerisassat pingaarnerit allat 

Siunnersuut allanik pingaarutilinnik sunniutissaqanngilaq.

8. Pisortanik aamma kattuffinnik il.il. tusarniaaneq 

Siunnersuut piffissami xxxx 2025-mit xxxx 2025-mut Namminersorlutik Oqartussat tusarniaanernut nittartagaanni tamanut ammasumik saqqumitinneqarpoq piffissamilu tassani tusarniaaffissatut attuumassuteqartunut tamanut tusarniutigineqarluni. Tassunga atatillugu ilanngussaq 2 tusarniaanermut tunngasoq innersuunneqarpoq.



Siunnersuummi aalajangersakkanut ataasiakkaanut nassuiaatit 

	
§ 1-imut

Nr. 1-imut
Aalajangersakkami Inatsisartut inatsisaanni atuuttumi § 1, imm. 2-mi ukiunut killiliisoqarpoq. Aalajangersagaq ima paasineqassaaq § 1, imm. 1 malillugu innuttaasunut tamanut sammitinneqaraluartoq siunnersuineq annerusumik inuusuttunut 18-it inorlugit ukiulinnut sammitinneqassaaq. 

Nr. 2-mut 

Imm. 1-imut  
Inuusuttunut 18-it inorlugit ukiulinnut siunnersuinermi meeqqat atuarfii akisussaasuusut aalajangersakkap imm. 1-iani aalajangersarneqarpoq. 

Imm. 2-mut  
Aalajangersakkami imm. 2-kkut ilinniarfiit meeqqat atuarfiannit ilinniartuuteqalersussatut isigineqartut ikaarsaariarnermi siunnersuinissamik piareersaanissamut kiisalu ingerlatsinissamut atuarfeqarfinnik ikiuuttussaatitaapput, kommunit imaluunniit namminersortunit il.il. ingerlanneqaraluarpata apeqqutaatinnagu. 

Piareersaaneq imatut paasineqassaaq ilinniartut ikaarsaariarneq pillugu siunnersorneqarnissamut piareersarnissaat siunertaralugu aallarnisaalluni suliniutit. Assersuutigalugu pineqarsinnaavoq siunissami ilinniagaqarnissamut suliffeqarnissamullu kissaatit pillugit siunnersorneqannginnermi eqqarsaateqarnissamik immaqalu taakku allannissaannik ilinniartut qinnuivigineqarnerat, tassunga ilanngullugit tamanna pillugu apeqqutit oqaasertalersorlugit. 

Kommunini siunnersuisarfiit ikiuunneranni pineqarsinnaapput inuusuttut iliniagaannut, ingerlaqqilluni ilinniarnernut ilinniarnissamik neqeroorutinut naleqquttunut allanut atatillugu periarfissat, piumasaqaatit atugassaritinneqartullu pillugit siunnersuineq, tassunga ilanngullugit meeqqat atuarfianniit inuusuttut ilinniagaannut ikaarsaariarnermut atatillugu immaqalu inuussutissarsiuteqarnissamik periarfissat pillugit.
Siunnersuinermi sammisamut apeqqutaassaaq ilinniarfiit suut aalajangersakkami ilinniarfiit taaneqartut suunersut.  

Ilimagineqarpoq ilinniarnertuunngorniarneq, inuussutissarsiutinut ilinniarnerit, efterskolimiinnerit, ingerlaqqilluni ilinniarnerit, pikkorissarnerit assigiinngitsut siunnersuinermi pineqassasut, tassunga ilanngullugit piginnaasanik annertusaanerit assersuutigalugu ilinniarnertuunngorniarfimmi ilassutaasumik pikkorissarnerit oqaatsinillu pikkorissarnerit kiisalu ilinniagaqarnissamut periarfissat naleqquttut allat. Meeqqalli atuarfiat ikaarsaariarneq pillugu siunnersuinerup ingerlanneqarnissaanik akisussaaffeqartoq siunnersuisuussaaq,ilinniartoqarfiup meeqqallu atuarfiata qanimut suleqatigiinnerat apeqqutaatinnagu.

Imm. 3-mut
Iliuusissatut pilersaarutit meeqqat atuarfianni suliarineqartut ilinniarnertuunngorniarfimmut, inuussutissarsiutinut ilinniarfimmut imaluunniit qitiusumik ilinniarfinnut ilinniartut aallartiffiinut aamma nassiunneqartarnissaannut tunngavilersuutigineqarpoq ilinniartitsinerup aaqqissuunneqarnissaannut ilinniartullu ataasiakkaat ilinniarnissaannut iliuusissatut pilersaarutit ilanngunneqarnissaat pingaaruteqartuusoq.

Imm. 4-mut
Aalajangersakkami imm. 4 piginnaatitsisumik aalajangersagaavoq.

Pisinnaatitsissut atorneqarnissaavoq assersuutigalugu suliaqarfiit aalajangersakkami taaneqartut akornanni attaveqartarneq pillugu aalajangersakkanik aalajangersaanermut, tassunga ilanngullugu suliassanut suleqatigiissutigineqartussanut tunngatillugu ilisimatitsissuteqartussaatitaaneq. Tamatuma saniatigut aqutsisoqatigiinnik ataatsimullu suleqatigiinnik pilersitsinikkut suleqatigiinnissamut aaqqissuussaasumik aalajangersagaliorneq matumani pineqarsinnaavoq. Aamma ataqatigiissaarinissamut siunnersuillunilu suliniutissanik siammarterinermut tunngatillugit malittarisassiorneq pineqarsinnaalluni.

Nr. 3-mut  
Aalajangersakkami ersarissarneqarpoq, inuusuttumut 18-it inorlugit ukiulimmut saaffiginnilluni aqqutissiuussinissamut pisussaaffik meeqqat atuarfianiittoq. Saaffiginnilluni aqqutissiuinermi aqqutissiuineq inuusuttup sullinniakkalluunniit sumiiffiani pissaaq, takukkittaaq siunnersuummut nassuiaatini nalinginnaasuni allassimasut. 

Aalajangersakkap kingunerisaanik meeqqat atuarfiat inuusuttunut 18-it inorlugit ukiulinnut ilinnianngitsunut suliffeqanngitsunullu saaffiginnillutik aqqutissiuissaaq ilinniarnissamut suliffeqarnissamullu periarfissat pillugit. Aalajangersagaq ima paasineqassaaq inuusuttut 18-it inorlugit ukiullit ilinniagassamut piareersarnermi inuussutissarsiornermillu ilinniarfinniittut kiisalu ilinniarfinni ingerlariaqqiffiusuniittut aalajangersakkami pineqaratik.  Meeqqat atuarfianni atuartut aamma taamaapput.  

Inuusuttoq suli 18-iliisimanngitsoq aalajangersakkami pisuni allassimasuniittoq, assersuutigalugu meeqqat atuarfianni naammassereernermit qaammatit arlaqartut qaangiunneranni ilinniakkamik aallartitsisimanngitsoq paasineqarpat pineqartumut ujartuilluni siunnersuisussaatitaaneq atuutilertassaaq. 

Nr. 4-mut   
Aalajangersagaq malillugu kommunimi siunnersuisarfik tassaavoq, inuusuttunut 18-it inorlugit ukiulinnut ilinniagaqanngitsunut suliffeqanngitsunulluunniit ilinniarnermi suliffeqarnermilu periarfissat pillugit ujartuilluni siunnersuisussaq. Soorlu siunnersuummi nr. 3-mut tunngatillugu taamaattoq aalajangersagaq ima paasineqassaaq, inuusuttut 18-ileereersimasut ilinniakkamik piareersarfiusumi inuussutissarsiutigalugulu ilinniarfinniittunut kiisalu ingerlariaqqiffiusumik ilinniartunut aalajangersakkami pineqanngillat.  

Nr. 5-imut  
Imm. 1-imi pineqarpoq meeqqat atuarfiisa qaqugukkut ilinniarnissamik iliuusissatut pilersaarusiortarnissaat.  Tassunga atatillugu allaqqavoq ilinniagaqarnissamut iliuusissatut pilersaarummik suliaqartussaatitaaneq inuusuttunut 18-it inorlugit ukiulinnut § 20, imm. 2-mi pisuni taaneqartuni inissisimasunut taamaallaat atuuttoq. Inuit inersimasuunngitsut pineqarmata piumasaqaataassaaq angajoqqaatut oqartussaatitaasut ilinniarnissamut pilersaarummik suliaqarnermi sapinngisamik annerpaamik peqataatinneqarnissaat.  

Aalajangersakkap imm. 2-ani aalajangersarneqarpoq, ilinniagaqarnermi iliuusissatut pilersaarutit meeqqat atuarfianni suliarineqartut inuusuttut illinniagassamik suliffissamillu toqqaanerannut tunngatillugu paasissutissanut suli naleqquppata ilinniagaqarnissamut pilersaarutini annertuumik ingerlateqqinneqassasut.  

Aalajangersakkami oqaasertaliussap aappaani arlaannik pissuteqartumik ilinniagaqarnissamut iliuusissatut pilersaarusiortoqarsimatinnagu taamatut inissittoqarsinnaaneq eqqarsaatigineqarpoq. Aalajangersagaq tamassuma saniatigut meeqqat atuarfiannut namminersortunut, efterskolinut højskolinullu iliuusissatut pilersaarutip suliarinissaanut pisussaaffeqanngitsunut tunngatillugu atorneqarsinnaavoq.  Taamatut pisoqartillugu meeqqat atuarfiat nammineerluni ilinniarnissamut iliuuseqarnissamut pilersaarusiornissamut pisussaaffilerneqartarpoq. Tamanna atuupportaaq naak sulinermut tunngavissatut atorneqarsinnaasumik iliuuseqarnissamut pilersaarusiaqanngikkaluarpalluunniit. Aalajangersakkami oqaasertaliussap tulliani aamma allassimavoq, inuusuttut atuarfigisimasaat iliuusissatut pilersaarummik suliaqarsinnaasimanngitsoq ilinniagaqarnissamut iliuusissatut pilersaarutip imarisaanik immersuinermut tunngatillugu meeqqat atuarfiinut ikiuutissasoq. Tassunga atatillugu mattunneqarsinnaanngilaq pisuni ataasiakkaani atuarfik iliuusissatut suliaqartussaatitaasoq aamma inuusuttup atuarfigisimasinnaagaa.  Taamatut pisoqartillugu kommunalbestyrelsip meeqqat atuarfiat alla atuarfigisimasaq peqataatillugu iliuuseqarnissamut pilersaarusioqqusinnaavaa. Inuusuttup atuarfigisimasaanik peqataatitsineq isigineqassaaq atuarfiup inuusuttup piginnaasaanik annerpaamik ilisimasaqarneranik kiisalu piumasaqaatinik allanik, matumanilu inuusuttup immikkut pisariaqatsisinnaaneranik ilisimasaqarnermik nalilersuineq. 

Nr. 6-imut 


Aalajangersakkami aalajangersarneqarpoq, meeqqat atuarfiat inuusuttumik taassumunnga angajoqqaatut oqartussaaffeqartunik oqaloqatiginninnissamut pisussaaffeqartoq. Oqaloqatigiinnikkut ilinniakkamik toqqaanissamut ilinniarnissamut pilersaarummi anguniakkat aalajangersarneqarsimasut malitseqartinnissai qularnaarneqassapput ilinniakkamillu iliuusissatut pilersaarummi imarisaanik aamma nalimmassaasoqarsinnaassalluni. Taamatut oqaloqatigiinneq pisariaqartillugu minnerpaamillu ukiumut ataasiarluni pisassammat meeqqat atuarfii aalajangissapput oqaloqatigiinnerit pillugit aalajangersakkami ukiumut amerlanernik oqaloqatigiittoqartassanersoq. 

Nr. 7-imut  
Aalajangersagaq ima paasineqassaaq pisumi § 20, imm. 2-mi pineqartumi inuusuttunut 18-it inorlugit ukiulinnut angajoqqaatut oqartussaassusermut atatillugu paasissutissiisussaatitaaneq tamanut atuuttoq meeqqat atuarfiata akisussaaffigigaa. 

Taamaattumik meeqqat atuarfiat angajoqqaatut oqartussaassusilinnut ilisimatitsissaaq ilinniarfiit sorliit periarfissaanersut pillugit ilisimatitsissaaq, matumani nassuiarlugit taakku qanoq anguneqarsinnaanersut, inuusuttup ilinniagassamik toqqaanissamut anguniagai pillugit inuusuttup ilaqutaasa pitsaanerpaamik ikiorsinnaaniassammassuk.

Pingaarnertut ilaqutariinnermut il. il. atatillugu ilinniarneq ileqquliunneqarsimatinnagu, ilinniarnissamut periarfissat sorpiaanersut ersarissarnissaat pissusissamisoorpoq. Matumani akornaniillutik inuusuttup siunissaanut atatillugu ilinniarsimanerup pitsaaqutai pillugit paasissutissat. Toqqaannanngitsumik tassaniippoq ilinniarnissamut periarfissat taakku qanoq kinguneqavissinnaanerannik naammanngitsumik ilisimasaqarnerup kinguneranik ajornakusoorsinnaagaluartunik takujuminaassinnaagaluartunillu nalorninarunnaarsitsiniarnissami suliassaq. 




§ 2-mut

Aalajangersakkami siunnersuutip atuutilerfissaa allanneqarpoq. 



Ilanngussaq 1

	Siunnersuut inatsimmut atuuttumut sanilliullugu 


	Oqaasertaliunneqartut atuuttut 

	Inatsisissatut siunnersuut

	
	§ 1  

Kalaallit Nunaanni ilinniartitaanermut inuussutissarsiutinillu siunnersuisarneq pillugu Inatsisartut inatsisaanni nr. 4, 29. november 2013-imeersumi, Inatsisartut inatsisaatigut nr. 18 1. december 2021-imeersukkut allanngortinneqartumi, imatut allannguisoqarpoq:

	  Imm. 2.  Siunnersuisarneq pingaartumik inuusuttunut annerusumik sammiveqartinneqassaaq, inatsimmi §§ 19-23-lu naapertorlugit.
 
	1.  § 1, imm. 2, imatut oqaasertalerneqassaaq:
”  Imm. 2.  Siunnersuinermi inuusuttut sullinniarneqassapput, pingaartumik inuusuttut 18-it inorlugit ukiullit, tak. §§-it 19-23”. 

	  § 19.  Kommunit atuarfiisa kommunillu siunnersuisarfiata akornanni inuusuttunik 18-it tikillugit ukiulinnik siunnersuinerup ataavartumik suleqatigiiffiunissaa, Kommunalbestyrelsip qularnaassavaa. 
  Imm. 2.  Imm. 1-imi suleqatigiittoqarnissaanik oqariartuummut uiggiutitut, najukkami siunnersuisarfik kommunip atuarfiinut, meeqqat atuarfiinut namminersortunut, efterskolinut kiisalu folkehøjskolinut ilinniarfinnullu ikaarsaariarnermi siunnersuisarnikkut piareersaatinik ingerlanneqarnissaanullu suleqataasassapput. 
  Imm. 3.  Atuartut naammassisut pillugit meeqqat atuarfiisa iliuusissatut pilersaarutaat suliarineqarnikut assilinerannik kommunini siunnersuisarfiit tigusaqarnissaat atortullu siunnersuinermi atugassat pisariaqartut, tassunga ilanngullugit atuartut ataasiakkaat atuarnermik naammassinermut uppernarsaataat karakterillu pillugit paasissutissat, kommunalbestyrelsit qulakkiissavaat. 
  Imm. 4.  Atuartunut atuarnermik naammassinnittunut iliuusissatut pilersaarutit meeqqat atuarfianni suliarineqartut assilinerannik ilinniarnertuunngorniarfiit, inuussutissarsiutinut ilinniarfiit imaluunniit qitiusumik ilinniarfiit tigusaqarnissaat kommunalbestyrelsit qulakkiissavaat.
  Imm. 5.  Kommunini atuarfiit kommunimilu siunnersuisarfiit akornanni suleqatigiinnissaq pillugu aamma ilinniarfiit kommunimilu siunnersuisarfiit akornanni suleqatigiinnissaq pillugu Naalakkersuisut malittarisassanik sukumiinerusunik aalajangersaasinnaapput, tassunga ilanngullugu ikaarsaariarnermi siunnersuisarnikkut piareersaatinik ingerlanneqarnissaannullu suleqatigiinnissaq pillugu.
	2.  § 19 imatut oqaasertalerneqassaaq:
”  § 19.  Inuusuttunut 18-it inorlugit ukiulinnut siunnersuisarneq Meeqqat atuarfiisa suliarissallugu akisussaaffigaat. 
  Imm. 2.  Ilinniarnertuunngorniarfiit, inuussutissarsiutigalugu ilinniarfiit qitiusumillu ilinniarfiit meeqqat atuarfiisa, tunngaviusumik atuarfiit namminersortitat, efterskolit folkehøjskolillu ikaarsaariarnermi siunnersuummik piareersaanerannut suliaqarnerannullu ikiuutissapput. 
  Imm. 3.  Siunnersorneqartumut iliuusissatut pilersaarutip assilinerata siunnersorneqartup ilinniarnertuunngorniarfiata, inuussutissarsiutinut ilinniarfiata imaluunniit qitiusumik ilinniarfiata tigusaqarnissaat kommunalbestyrelsit qulakkiissavaat, tak. Meeqqat atuarfiat pillugu Inatsisartut inatsisaanni § 19.
  Imm. 4. Meeqqat atuarfiisa ilinniarfiillu suleqatigiinnerat, tassunga ilanngullugu ikaarsaariarnermi siunnersuutissaq pillugu piareersaanermik suliaqarnermillu suleqatigiinnerat pillugit Naalakkersuisut erseqqinnerusumik malittarisassiorsinnaapput."


	  Imm. 2.  Inuusuttunut meeqqat atuarfiannit assigisaanniilluunniit atuartussaatitaanermik naammassillutik atuarunnaarsimasunut, ilinniarnermik inuussutissarsiummilluunnit aallartitsisimanngitsunut imaluunniit ilinniagaqarnermik unitsitsisimasunut pisariaqartitsisunik ujartuilluni siunnersuisoqartassaaq.

	3.  § 20, imm. 2, imatut oqaasertalerneqassaaq:
”  Imm. 2.  Inuusuttunut 18-it inorlugit ukiulinnut meeqqat atuarfiannit assigisaanniilluunniit atuartussaatitaanermik naammassinnigatik atuarunnaarsimasunut, ilinniarnermik inuussutissarsiummilluunnit aallartitsisimanngitsunut Meeqqat atuarfiannit ujartuilluni siunnersuisoqartassaaq.” 

	
	4. § 20 imm. 2-p kingorna immikkoortutut nutaatut ilanngunneqassaaq:
”  Imm. 3.  Inuusuttunut 18-ileereersimasunut meeqqat atuarfiannit assigisaanniilluunniit atuartussaatitaanermik naammassinnigatik atuarunnaarsimasunut, ilinniarnermik inuussutissarsiummilluunnit aallartitsisimanngitsunut kommunimi siunnersuisarfimmit ujartuilluni siunnersuisoqartassaaq.”. 

	  § 21.  Kommunit siunnersuisarfii siunnersuinermut atatillugu inuusuttoq 18-it inorlugit ukioqarpat meeqqallu atuarfianni naammassereernerup kingorna ilinniarnermik inuussutissarsiornermilluunniit allartitsisimanngippat imaluunniit inuussutissarsiornermik ilinniarnermilluunniit taamaatitsisimappat inuusuttut taakkununngalu angajoqqaatut oqartussaassuseqartut suleqatigalugit ilinniarnissamut iliuusissatut pilersaarummik suliaqassaaq.
  Imm. 2.  Ilinnialernissamut iliuusissatut pilersaarut meeqqat atuarfiat pillugu Inatsisartut inatsisaat naapertorlugu meeqqat atuarfiini atuartut ilinniartitsisortik isumasioqatigalugu iliuusissatut pilersaarusiortarnerannit aallaaveqartinneqassaaq. Inuusuttunut meeqqat atuarfiannit iliuusissatut pilersaarusiorsimanngitsunut ilinniarnissamut pilersaarutip sapinngisamik inuusuttup taamanikkut atuarfigisimasaa peqataatillugu suliarineqarnissaa sumiiffimmi siunnersuisarfiup qulakkiissavaa.
	5.  § 21 ima oqaasertalerneqassaaq:
”  § 21.  Meeqqat atuarfiat siunnersuinermut atatillugu inuusuttoq tassungalu angajoqqaatut oqartussaasut suleqatigalugit ilinniagaqarnissamut iliuusissatut pilersaarusiussaaq, tassa inuusuttoq 18-it inorlugit ukioqarpat aamma meeqqat atuarfiannit assigisaanniilluunniit atuartussaatitaanermik naammassinnigani atuarunnaarsimappat imaluunniit ilinniagaqanngippat suliffeqanngippalluunniit.
  Imm. 2.  Ilinnialernissamut iliuusissatut pilersaarut meeqqat atuarfiat pillugu Inatsisartut inatsisaat naapertorlugu meeqqat atuarfiini atuartut ilinniartitsisortik isumasioqatigalugu iliuusissatut pilersaarusiortarnerannit aallaaveqartinneqassaaq, tak. Meeqqat atuarfiat pillugu Inatsisartut inatsisaat. Inuusuttunut meeqqat atuarfiannit iliuusissatut pilersaarusiorfigineqarsimanngitsunut ilinniarnissamut pilersaarutip sapinngisamik inuusuttup taamanikkut atuarfigisimasaa peqataatillugu suliarineqarnissaa meeqqat atuarfianit qulakkeerneqassaaq.”


	  Imm. 2.  Ilinniagaqarnissamut iliuusissatut pilersaarutip piviusunngortinnissaa pillugu aamma anguniakkat nutaat nutartikkalluunniit aalajangersarnissaat pillugit inuusuttoq 18-it inorlugit ukiulik tassungalu angajoqqaatut oqartussaassuseqartoq pisariaqartitsineq naapertorlugu minnerpaamillu ukiumut ataasiarlutik oqaloqatiginissaat kommunit siunnersuisarfiisa qulakkiissavaat. 



	6. § 22, Imm. 2, imatut oqaasertalerneqarpoq:
  Imm. 2.  Ilinniagaqarnissamut iliuusissatut pilersaarutip piviusunngortinnissaa pillugu aamma anguniakkat nutaat nutartikkalluunniit aalajangersarnissaat pillugit inuusuttoq 18-it inorlugit ukiulik tassungalu angajoqqaatut oqartussaassuseqartut pisariaqartitsineq malillugu minnerpaamillu ukiumut ataasiarlutik oqaloqatiginissaat Meeqqat atuarfianit qulakkeerneqassapput.”

	§ 23. Kommunimi innuttaasut, inuusuttunut 18-it inorlugit ukiulinnut, meeqqat atuarfiannit atuarunnaarsimasunut, sulilu ilinnialersimanngitsunut suliffeqalersimanngitsunulluunniit, imaluunniit ilinniarnerminnik taamaatitsiinnarsimasunut  ilinniagassamik inuussutissarsiorfissamillu toqqaanissamut inuusuttunut siunnersuinissamut neqerooruteqartarneq, tassunga ilanngullugu inuusuttut ilinniarfissatigut periarfissaat pillugit angajoqqaatut oqartussaasunut kommunini siunnersuisarfiit nalinginnaasumik ilisimatitsisarnissaq isumagisassaraat.
	7. § 23, imatut oqaasertalerneqarpoq:
”  § 23.  Kommunimi innuttaasut, inuusuttunut 18-it inorlugit ukiulinnut, meeqqat atuarfiannit atuarunnaarsimasunut, sulilu ilinnialersimanngitsunut suliffeqalersimanngitsunulluunniit, imaluunniit ilinniarnerminnik taamaatitsiinnarsimasunut  ilinniagassamik inuussutissarsiorfissamillu toqqaanissamut inuusuttunut siunnersuinissamut neqerooruteqartarneq, tassunga ilanngullugu inuusuttut ilinniarfissatigut periarfissaat pillugit angajoqqaatut oqartussaasunut nalinginnaasumik ilisimatitsisarnissaq Meeqqat atuarfiata isumagisassaraa.”

	
	§ 2

Inatsisartut inatsisaat ulloq 1. januar 2026 atuutilissaaq.

